
557 hitz

Itsasoa, gero eta gorago 

Australiako aditu talde batek dio 30 cm igoko dela itsas maila mende honetan, neurririk hartu ezean.

 erredakzioa - DONOSTIA 

Australiako zientzialari talde batek ikerlan bat argitaratu du Geophysical Research Letters aldizkarian, eta klima aldaketa saihesteko neurririk hartu ezean mende honetan itsas maila 28-34 cm artean igoko dela ondorioztatu dute. 1870. urtetik gaur arteko datuak aztertu dituzte ikerketan, itsas mailak zer-nolako bilakaera izan duen aztertzeko. Eta gora eta gora ari dela ikusi dute.Datu aski argigarriak eman dituzte. 1870. urtetik 2004ra 19,5 cm egin du gora itsasoaren mailak. Igoerarik handienak, gainera, XX. gizaldiaren bigarren erdialdetik aurrera gertatu direla ondorioztatu dute. Gero eta bizkorrago ari da itsas maila gorako prozesuan. 

Mundu zabaleko datuak lortu eta erkatu egin dituzte ikerketarako. Datu horien irakurketa eginez ondorioztatu dute datozen hamarkadetan zer gerta daitekeen, eta iragarpen ezkorrak egin dituzte: «Lekurik beherenetan uholdeak ugaritu egingo dira, ekaitzen ondorioz. Hondartzetan, berriz, higadura handitu egingo da». John Church ikerketaren arduradunak plazaratu ditu ikerketan egin dituzten aurreikuspenak. Honen guztiaren atzean klima aldaketa dagoela gogorarazi nahi izan du: «Onartu egin behar dugu, klima aldaketa gertatzen ari da. Eta egokitu egin beharko dugu horretara». Klima aldaketaren ondorio argiena tenperaturaren igoera da, aski nabarmena, eta horrek dakar, hein handi batean itsas mailaren igoera. Ipar eta Hegoburuetan, esate baterako, urtzen ari dira izozmendiak, eta itsas mailaren igoeran eragina dute.Ez da zientzialariek itsas mailaren igoeraren gainean ohartarazten duten lehenengo aldia. Gobernuarteko Klima Aldaketaren gaineko Taldeak 2001. urtean publiko egindako txostenean hori bera ondorioztatu zuen. 1990 eta 2100 urteen artean itsas mailak 9 cm eta 88 cm artean gora egingo dezakeela aurreikusi zuten. Oraingoan Australiako adituak aurrekari historikoak aztertu eta igoera hori zehatzago aurreikusten saiatu dira. 

Gas kutsakorren ondorioak 

Ikertzaile gehienek onartzen dute gaur egun zenbait gas kutsakorrek kliman ondorio zuzena izaten dutela, eta horien ondorioz igotzen ari dela hein handi batean itsasoa. «Gas kutsakorrak gutxitu egin behar ditugu», azaldu du John Church ikertzaileak ere. Baina ez da erraza izango. Kioton (Japonia) propio horretarako atondutako protokoloak ez du munduko agintari denak ados jartzea lortu, Australia eta Ameriketako Estatu Batuak, esaterako, at daude oraindik. 

Datua: 1,44 

1870. urtetik batez beste itsasoa 1,44 milimetro igo da urtean. Soilik XX. mendea aintzakotzat hartuta batez bestekoa 1,7 milimetrokoa da, eta 1950etik gaurdainoko tartean 1,75 milimetrokoa. Denera 19,5 cm egin du gora itsas mailak. 

HONDAMENDIAK 

80.000 hilotz, urak eragindako hondamendiak tarteko
 90eko hamarkadan, urak eragindako hondamendiak tarteko, urtean 80.000 lagun hil ziren. Eurite, uholde, lehorte eta urarekin lotutako gainerako fenomenoak izan ziren heriotzen kausak. Kasurik gehienetan umeak eta emakumeak izan ziren kaltetuenak. Datua ez da oso-osoa, kopuru horretatik kanpo laga dituztelako Asia hego-ekialdean 2004aren amaieran gertatu zen tsunamiak eragindako biktimak. Horiek zenbatuko balira datua aldatu egingo litzateke, 200.000 lagunek baino gehiagok galdu baitzuten bizia hondamendi hartan. 

Datua egunotan egin dute publiko, Mexikon, Uraren Munduko Foroaren harira. Bilkura hori martxoaren 16tik 22ra egingo da. Urak ekar ditzakeen arriskuen gainean hitz egiteko baliatuko dute, eta batez ere, horiek saihesteko moduak aztertzeko. Izan ere, urak eragindako hondamendiek kalte handi eta garestiak ekartzen dituztela gogorarazi dute, eta askoz ere eraginkorragoa dela, garaiz, berandu baino lehen, kalte horiei aurrea hartzeko neurriak abian jartzea.Hondamendiek ekartzen dituzten kalte ekonomikoak ere neurtu dituzte adituek, eta publiko egin dituzte. Asko aldatzen dira datuak herrialde behartsuetatik aberatsetara. 1985-99 urteen artean Barne Produktu Gordinaren %4 galdu zuten herrialde aberatsek natur hondamendien ondorioz; herrialde behartsuek, ordea, %13,5. Amildegi hori nola gaindi daitekeen aztertuko dute Mexikon. 

